
GOUVÈNÈ HOCHUL ANONSE ACHÈVMAN REYABILITASYON DEVLOPMAN 
LOJMAN ABÒDAB KI KOUTE 36 MILYON DOLA NAN KONTE WESTCHESTER  

  
Renovasyon nan Kingsley House nan White Plains pral ankouraje efikasite enèji, 

amelyore sekirite ak ogmante kalite lavi pou 163 kay pou granmoun aje.  
  

Foto yo disponib isit la  
  
  

Gouvènè Kathy Hochul te anonse jodi a achèvman reyabilitasyon Kingsley House ki 
koute 36 milyon dola, yon devlopman lojman abòdab pou granmoun aje yo nan Vil 
White Plains. Renovasyon yo nan konplèks Mitchell-Lama yo te amelyore ekipman 
apatman yo epi yo pral amelyore sekirite bilding lan, ankouraje efikasite enèji, epi 
amelyore kalite lavi pou 163 kay pou granmoun aje.  
  
"Envestisman nou nan Kingsley House asire ke granmoun aje yo ki gen revni fiks kapab 
rete loje yon fason konfòtab nan White Plains", Gouvènè Hochul te deklare. "Pandan 
ogmantasyon pri ak enflasyon kontinye ap pwovoke yon kriz aksesibilite nan tout peyi a, 
administrasyon mwen an pran angajman pou prezève lojman abòdab nan kominote 
tankou Konte Westchester pou asire ke tout Nouyòkè yo gen yon kote ki an sekirite, ki 
estab pou yo rele lakay yo".  
  
Renovasyon Kingsley House konplete plan Gouvènè Hochul la pou rann lojman pi 
abòdab, ekitab ak estab nan tout Eta New York. Nan Bidjè Eta Ane Fiskal 2023 a, 
Gouvènè a te prezante ak reyisi jwenn yon nouvo plan lojman konplè sou senk ane k ap 
koute 25 milya dola ki pral ogmante rezèv lojman an gras ak kreyasyon oswa 
prezèvasyon 100,000 kay bon mache nan New York, sa gen ladan 10,000 avèk sèvis 
soutyen pou popilasyon frajil yo, plis elektrifikasyon yon lòt 50,000 kay. Anons jodi a 
chita sou efò Gouvènè a pou rann lojman pi abòdab pou granmoun aje New York yo. 
Nan kòmansman mwa sa a, Gouvènè a te siyen yon pake lejislasyon ki elaji soulajman 
enpo pou mèt kay New York yo, patikilyèman moun ki gen 60 ane ak plis. Nan ane pase 
a, Eta a te anonse kreyasyon plis pase 1,400 inite lojman pou granmoun aje yo.  
  
Kingsley House te konstwi an 1968 nan kad Pwogram Mitchell-Lama Eta New York, ki 
bay rezidan lojman ki gen revni ba ak modere nan eta a. Eta New York ap travay avèk 
pwopriyetè yo pandan y ap avanse pi pre fen egzijans aksesibilite yo pou bay zouti 

finansman bon mache ki ede kenbe ak amelyore devlopman yo pandan y ap pwolonje 
aksesibilite yo.  
  
Sitiye nan 41 Barker Avenue nan White Plains, devlopman an gen 163 apatman pou 
granmoun aje ki gen 62 ane ak plis. Tout apatman yo abòdab pou fanmi ki ap touche 50 
pousan nan Revni Mwayen Zòn lan oswa pi piti ke sa. Bilding 12 etaj la gen 33 inite yon 
sèl pyès, 115 ki gen yon chanmakouche, 15 ki gen de chanmakouche ak yon inite pou 
sirentandan. Genyen tou yon espas komèsyal ki vid kounye a.  
  
Tout apatman yo te sibi gwo renovasyon ki gen ladan enstalasyon nouvo amwa, lavabo, 
planche, ak twalèt modènize.  
  
Amelyorasyon nan zòn komen bilding nan enkli nouvo finisyon nan bibliyotèk la ak sal 
kominotè a, enstalasyon kamera sekirite, modènizasyon asansè, reparasyon balkon ak 
fasad, yon nouvo twati, ak yon antre aksesib pou chèz woulant.  
  
Dimansyon travay la te gen ladan anpil amelyorasyon nan efikasite enèji ki gen ladan 
enstalasyon nouvo fenèt ak pòt balkon, aparèy ki gen klasifikasyon Energy Star, ekleraj 
LED, ak sistèm chofaj ki gen gwo efikasite, ki gen ladan yon nouvo sistèm jesyon enèji.  
  
Ekipman rezidansyèl adisyonèl nan Kingsley House gen ladan yon lakou kominotè pa 
deyò, bibliyotèk, sal kominotè avèk zòn kwizin, sal lesiv, sal lapòs, ak anpil pakin nan 
garaj milti nivo ki sou kote a. Devlopman an nan yon distans 1.61 kilomèt ak plizyè sant 
komèsyal, makèt, yon famasi, pak piblik, yon bibliyotèk, ak avni divètisman.  
  
Finansman Eta pou pwojè a te gen ladan 13.9 milyon dola nan obligasyon pèmanan ki 
gen egzanpsyon fiskal, Kredi Enpo Federal sou Lojman pou Moun ki Gen Revni Ba ki 
jenere 10.5 milyon dola nan fon pwòp, ak apeprè 2.4 milyon dola nan sibvansyon ki soti 
nan Biwo Renouvèlman Kay ak Kominote (Homes and Community Renewal, HCR) Eta 
New York. HCR ap bay tou 53 koupon ki baze sou pwojè seksyon 8 la.  
  
MDG Design + Construction se pwopriyetè ak pwomotè a.  
  
Depi 2011, HCR te envesti 1.4 milyon dola pou kreye ak prezève plis pase 7,200 kay 
abòdab nan bilding pou plizyè fanmi yo nan Konte Westchester, ki gen ladan The 
Overture nan Brookfield Commons, ki se dezyèm faz revitalizasyon nan Winbrook 
Houses ki egziste deja, yon devlopman lojman piblik 450 inite te konstwi an 1949.  
  
Komisè Renouvèlman Kay ak Kominote Eta New York la, RuthAnne Visnauskas, 
te deklare, "Kingsley House, ki te konstwi odepa nan kad pwogram Mitchell-Lama a, te 
toujou bay yon lojman sekirize ak abòdab pou Nouyòkè klas mwayèn yo. Epi jodi a, 
apre yon renovasyon prèske 36 milyon dola, nou selebre kontinyasyon misyon sa a - 
yon nouvo kòmansman pou bilding sa a ak yon lapè lespri renouvle pou 163 kay ki ka 
kwè ke kay yo ap kontinye abòdab gras a yon pwomès eta New York kenbe".  
  



Lidè Majorite Sena a, Andrea Stewart-Cousins, te deklare, "Achèvman yon pwojè 
reyabilitasyon 35.8 milyon dola nan Kingsley House se yon etap enkwayab nan 
direksyon pou kreye lojman ki an sekirite ak abòdab pou rezidan nou yo nan White 
Plains. Avèk pwojè sa a, nou kapab bay granmoun aje k ap viv nan zòn nan bon jan 
kalite lojman, amelyore diyite ak byennèt yo, epi pwoteje yo kont tarif yo k ap monte. 
Mwen fyè dèske finansman pwojè sa a te enkli 13.9 milyon dola nan bon pèmanan pou 
egzansyon fiskal atravè finansman eta a nan kad efò kontinyèl nou pou kenbe lojman 
abòdab pou tout Nouyòkè yo".  
  
Manm Asanble Chris Burdick te deklare, "Mwen kontan anpil wè gwo reyabilitasyon 
Kingsley House la te fini. Se yon bèl jou pou granmoun aje yo ki pral jwi amelyorasyon 
sa yo nan pri lwaye abòdab".  
  
Egzekitif Konte Westchester, George Latimer, te deklare, "Nou vle vwazen Konte 
Westchester nou yo, kèlkeswa laj yo genyen, konnen yo byenvini epi yo ka fè isit la 
tounen lakay yo. Lojman abòdab se yon pi gwo priyorite nan administrasyon mwen an 
depi premye nou te premye antre an fonksyon an 2018, epi nou vle opòtinite pou lojman 
abòdab la disponib nan chak vil, lokalite ak vilaj. Kingsley House ede nou akonpli 
misyon sa a nan Westchester, nan bay lojman ki an sekirite ak desan nan yon nivo pri 
granmoun nou yo kapab peye."  
  
Majistra White Plains, Tom Roach, te deklare, "Konsèy Minisipal la ak mwen menm 
devwe pou prezève ak agrandi lojman pou moun ki gen revni ba ak modere nan Vil 
White Plains. Kingsley House te sèvi kòm yon bilding enpòtan pou granmoun aje ki 
abòdab nan vil nou an pou anpil ane. Achèvman pwojè reyabilitasyon sa a prezève 
lojman esansyèl pou moun ki gen renvi ba ak modere pou granmoun aje yo pou ba yo 
bon jan kalite lojman ki efikas nan enèji. Mwen rekonesan anvè HCR, MDG, Smith ak 
Henzy, ak divès patnè ki te kolabore pou pèmèt pwojè enpòtan sa a fini".  
  
Chèf Egzekitif MDG Design + Construction Matthew Rooney te deklare, "Nou 
kontan anpil pou nou selebre achèvman Kingsley House, yon bèl egzanp sou fason 
patenarya reflechi yo kapab pote yon nouvo lavi nan pwopriyete ki egziste deja yo 
pandan y ap kenbe aksesibilite pou Nouyòkè granmoun aje yo. Lè nou envesti nan 
lojman abòdab pou granmoun aje yo, nou ka garanti yo viv avèk diyite nan kay ki bon 
jan kalite ak abòdab. Mèsi ak patnè enkwayab nou yo paske yo te pèmèt pwojè sa a fini 
epi yo te ede fè yon diferans pou kominote Konte Westchester a".  

